
					ఈ పుట ఆమోదించబడ్డది

వినుతింప మైందద్వివిదులనువారు - విను దేవ! యేకాంగవీరులు వీరు

పదికోట్లప్లవగులు బలసి కొల్వంగ - నుదధితీరంబున నున్నారు దేవ!

వీరులు సుముఖుండు విముఖుండు ననఁగ - ఘోరవిక్రములఁ గన్గొనుము లంకేశ!

మృత్యువుకొడుకులు మిగిలినచేవ - మృత్యువుకంటెను మీఱినవారు

మిగిలినతెగువతో మితి మేర లేని - యగచరుల్ తను భృత్యులై కొలువంగ

నున్నవాఁ డదె చూడు ముదధి లంఘించి - నిన్ను నీబలమును నీవారిఁ గొనక

చనుదెంచి వనములో జానకిఁ గాంచి - వన మెల్లఁ బెఱికి నీవరసుతుఁ జంపి

లంక భస్మముఁ జేసి లంకిణి నొంచి - జంకెతోఁ గ్రమ్మరఁ జన్నవాఁ డతఁడు

ఆవాయుసూనుండు హనుమంతుఁ డగుట - నీవును నెఱుఁగుదు నిర్జరారాతి1570

విను చిత్ర మొక్కటి వీఁడు బాల్యమున - నినమండలం బుదయింపంగఁ జూచి

పెరిఁగినయాకటిపెల్లున దానిఁ - బరికించి ఫలబుద్ధిఁ బట్టంగఁ దివిరి

వేగంబుతో మూఁడువేలయోజనము - లాగగనంబున కపుడు బిట్టెగసి

యంతటనుండి పూర్వాద్రిపైఁ బడియె - నెంతయు రయమున నీవానరుండు

హనువు భగ్నంబయ్యె నంతనుండియును - హనుమంతుఁ డనునామ మయ్యె నీతనికి

వీర లందఱును బృథ్వీధరం బెల్ల - వార యొక్కింత వడి గెల్చువారు

ఇట్టికపీందు లనేకులు దేవ - యె ట్టని సంఖ్యగా నెన్నంగ వచ్చు”

నని సారణుఁడు పల్క నసురేంద్రుతోడ - సునిశితమతియైన శుకుఁ డర్థిఁ బలికెఁ




శుకుఁడు శ్రీరాములతేజోవిశేషములఁ దెల్పుట


వారల కెల్ల జీవన మైనయట్టి - యారాముఁ జెప్పెద నసురేశ! వినుము

నయరీతి హరినీలరత్నప్రభాతి - మెయిచాయ నెంతయు మెఱసినవాఁడు
1580

కమలంబులను బోలు కన్నులవాఁడు - విమలనీతిస్థితి వెలసినవాఁడు

ఆజానుబాహుండు నఖిలేశ్వరుండు - రాజతేజోనిధి రఘుకులోత్తముఁడు

సత్యంబులోపల సార మౌవాఁడు - నిత్యధర్మంబున నెగడినవాఁడు

శస్త్రాస్త్రవిద్యావిశారదుం డఖిల - శాస్త్రజ్ఞుఁ డురుకీర్తిసంపదవాఁడు

తపనునినైనను దమతాత యనక - తపియింపఁజేయు ప్రతాపంబువాఁడు

చక్కాడునభ మైన శరజాలములను - వ్రక్కలుగాఁ జేయు వసుమతినైన

నలిగిన నాతని యలుక వైరులకుఁ - దలఁపంగ మృత్యువు దశకంఠ! వినుము

తెగువ నీ వాసీతఁ దెచ్చితి గాన - జగతీశుఁ డిబ్భంగిఁ జనుదెంచె ననికి

వరశరణాగతవజ్రపంజరుఁడు - బిరుదుల కెల్లను బిరుదైనవాఁడు

శరణన్నఁ గాచు నేచందంబునందు - దొరకొన్న యలుకకుఁ దుది లేనివాఁడు
1590

మిక్కిలి యైన నీమీఁదికోపమున - నక్కన్నులం దెఱ్ఱ యమరినవాఁడు

మూఁడులోకముల నిమ్ముల నేలువాఁడు - వాఁడె పో రాముండు వనజాప్తకులుఁడు

"https://te.wikisource.org/w/index.php?title=పుట:Ranganatha_Ramayanamu.pdf/336&oldid=430511" నుండి వెలికితీశారు


					వర్గం: 	ఆమోదించబడ్డవి




				

			
			
		

		
			

		 ఈ పేజీలో చివరి మార్పు 2 ఫిబ్రవరి 2024న 02:00కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

